
提    要

徐庾摛華掞藻，潤古雕今。詞吐黃絹，江南窮其競寫；胸吞丹篆，河北為之

揄揚。開駢體之正宗，樹麗辭之典範。數朝國士，生平可懷；一代文宗，才識足

慕。徐陵家世則梁國名閥，累葉增光，靈椿新詞，啟迪至大，以徐摛為詳：一曰

文好新變，宮體馳名；二曰學深經史，才優治道；三曰勇懾侯景，賦性忠藎。生

平則濡染庭訓，成梁宮之大家；誕膺美才，為藝苑之翹楚。綜其志業，可得而言：

一曰東宮學士，南朝詞宗；二曰出使東魏，羈留北齊；三曰遣還梁國，優仕陳朝。

若乃探其才學，還尋新變之源；語其器識，更捃弘深之跡。才學優深，器識恢宏。

博涉史籍，文多新意。文學之論，新聲與文質並求；政治之功，強諫與讓賢俱茂。

至於庾信家世則南陽望族，新野世家：一曰秉心貞介，志尚清簡；二曰家有直道，

人多全節；三曰文學宗府，獨步江南。生平坎坷，流寓北狄，賦動江關，蕭瑟悽愴。

其生平志業，際遇才華，孤臣危心，令人泣涕：一曰南朝學士，文揮綺豔；二曰

侯景作亂，藐是流離；三曰北國羈旅，哀思江南。論其才學，尤善《左氏》，咸成

規矩；伏膺陸機，宛在胸襟。及其器識，人生觀則歎天道之悽愴，文學觀則吐文

學於性靈，政治觀則期為政之簡靜。其生平才識，略得梗概焉。故知徐庾皆好

新聲，文並綺豔。於是探其形式，詮其風格。一曰對偶見繽紛之貌：夫對偶繽紛，

非惟四六之相銜；迴盪重出，亦有隔句之復沓。或白描活潑，雙擬、散文、歎詞

成對；或三對迭用，數字、彩色、方位交輝。白描活潑，既開新變之貌；三對迭用，

即是綺豔之體。二曰聲律調馬蹄之韻：永明論聲，則早闡律呂；徐庾製作，則精

調馬蹄。三曰隸事蘊巧密之方：夫隸事之後，必由纂組，乃能成章。既析詞例，

還見常法。四曰虛字有生氣之妙：或表現為連詞，或表現為詞彙，或表現為句法。

虛實相生，恆存乎通篇；虛字領實，輒見乎其句。隸事類而頗見境界，運虛字而

自有跌宕。此其特色也。若乃宮體正盛，新變初成。巧構形似，由山水而宮闈；

文貴比興，崇性情而放蕩。形似故隨文賦采，彌尚靡麗；放蕩故宮闈都寫，人物

皆描。此前期風格也。其後徐陵入陳，庾信入周，徐則經國篇章，庾則江關辭賦。

既為總述，又分細微，同中之異，亦可見也。故知徐庾瑰奇特出之彥，沉博絕麗

之才，流風所及，可略而言。觀之文學，效徐庾則三對迭用，與夫虛字領實之法；

觀之文論，駢話摘句，多為三對之用，與夫虛字傳神之遺韻。

